
La trav en l’egl – la Frantscha e la convivenza da pievels
DA GUIU SOBIELA-CAANITZ

■ «L’Europa politica exista». Cun quest
titel triumfava l’editorial da la gasetta
franzosa «Le Monde» ils 2 da favrer.
Ses commentari: «Per l’emprima giada
ha l’Uniun europeica (UE) sa lubida
avertamaing in dretg d’ingerenza en la
politica interna d’ina commembra.
Quattordesch regenzas da l’UE han fatg a
savair a la quindeschavla, l’austriaca, che
l’appartegnientscha a l’Europa sco corpo-
raziun democratica adossia duairs da po-
litica interna» (p. 15).

Tgi admonischa l’Austria?
La penultima frasa na constat betg. L’UE
sco tala n’è betg intervegnida. En il «Cor-
riere della Sera» (Milaun) dal medem di
tunavan duas lingias grossas: «Prodi ve-
glia, però na va malperina cun Vienna. La
Cumissiun europeica n’instradescha na-
gin chasti». L’artichel citescha Ricardo
Franco Levi, pledader da president Ro-
mano Prodi: «Nagin na po inditgar la mi-
nima violaziun d’in dretg fundamental en
l’Austria» (p. 2). L’admoniziun da las
quattordesch regenzas e la vigilanza da
Prodi sa referevan ad in eveniment ch’ins
temeva gia, però che n’era anc betg suc-
cedì, numnadamain la participaziun da la
Partida liberala da l’Austria (PLA) a la re-
genza dal pajais. T. a. renfatsch’ins a la
PLA ed a ses manader Jürg Haider da fu-
gar l’odi envers ils esters. La reproscha, en
sasezza giustifitgada, tunass pli vardaivla
sch’il pajais che la fa il pli dad aut, la
Frantscha, na stenschentass las culturas
indigenas da vasts intschess dapi passa

duatschient onns. Quai fa endament il
pled da Jesus: «Tge vesas la scaglia en l’egl
da tes frar? E la trav en tes egl na re-
sguardas betg! (…). Ti simulader, tira
l’emprim la trav or da tes egl!» (Mattieu
7: 3 e 5). Gist «Haider ha declerà ch’il
program da la regenza austriaca cunte-
gnia in chapitel spezial davart ils dretgs da
minoritads religiusas ed etnicas, il qual
pudess valair sco model per auters
pajais»1).  Areguard la Frantscha constat
quai, era schi’ins n’auda betg gugent que-
sta vardad a Paris.

Il spiert malign da l’unitad franzosa
Dapli pon ins leger en in artitgel da Marc
Chavannes, publitgà en la gasetta ollan-
daisa «NRC Handelsblad» e reproducì en
il davos numer da la revista «Taalschrift»2).
«1996 ha president da stadi Jacques Chi-
rac, visitond la Bretagna, sustegnì chauda-
main a bucca la Charta per ils linguatgs da
regiuns e minoritads (CLRM) dal Cussagl
da l’Europa» (p. 9). Pir 1999 ha’l incum-
bensà il Cussagl constituziunal da s’expri-
mer davart lez document. «Ils protecturs
suprems da la lescha fundamentala han
manegià che la CLRM cuntradeschia als
princips d’indivisibladad da la republica,
egualitad avant la lescha ed unitad dal pie-
vel franzos»3). Chirac ha dentant refusà
d’instradar la refurma constituziunala ba-
signaivla. Chavannes citescha il minister
naziunalist da l’intern Jean-Pierre Chevè-
nement che temeva «la balcanisaziun da
Frantscha» (p. 9), sco era il scriptur Mau-
rice Druon, secretari da l’Academia fran-
zosa: «Il franzos è il cement da la repu-
blica. La CLMR è ponderada mal e for-

mulada mal (…). Ins emblida la ritgezza
da la francofonia. Tschinquanta pievels
partan cun nus il franzos, linguatg da re-
uniun e d’encletga en pajais sco la Costa
d’ivur ed il Congo, nua ch’ins discurra
tschinquanta dialects. Stuainsa sacrifitgar
il franzos a noss dialects locals? La Partida
socialista (PS) (…) giuga cun la ristga da
sfarlattar la Frantscha» (p. 10). Druon
numna «dialects locals» linguas culturalas
sco il catalan, il flam/ollandais, il talian ed
il tudestg. 

Instruir e promover il breton
Chavannes na crai però betg en la since-
radad da la PS franzosa («socialista», na
betg socialdemocrata!) e da ses chau,
l’emprim minister Lionel Jospin, are-
guard ils linguatgs regiunals. L’autur ha
discurrì cun plis defensurs dal breton,
tschantscha celtica dal vest da Bretagna:
«La refusaziun d’introducir la CLRM ha
dà a Jospin l’occasiun da sa profilar; el sa-
veva ch’ins n’obtegnia nagut senza l’agid
dal president. En Bretagna conusch’ins ils
embrugls da la sanestra. Mintga ‘na’ ad
ina scola cun instrucziun da breton ba-
segna il sustegn da Jospin» (p. 9). In sco-
last da breton: «Il linguatg è ina dumonda
politica. Fin che la Frantscha refusa en
maniera agressiva mintga discussiun da-
vart autras tschantschas, datti be ina solu-
ziun, numnadamain la secessiun (…).
Nus essan in pievel istoric, pli vegl ch’il
franzos». Ed il redactur d’ina gasetta bre-
tona: «Il centralissem da Frantscha è an-
tiquà. En l’Europa ans encleg’ins meglier»
(p. 8). Aifer las regiuns administrativas da
Frantscha cun in’atgna lingua sa distin-

gua la Bretagna cun in’instituziun re-
martgabla. En matg 1999 ha’la fundà in
Uffizi dal linguatg breton4), cun otg colla-
vuraturs, per promover e sviluppar la
tschantscha en tuttas domenas da la vita
sociala e publica.

Sajas «testards»!
Dus pievels da Frantscha, il breton ed il
catalan, valan là sco fitg «testards», q. v. d.
fidaivels a lur atgnadad. Ins na sa smirve-
glia betg dals gronds progress fatgs dacurt
era tar la promoziun dal linguatg catalan
en la sdrima da Catalugna annectada
1659 da Frantscha. «Bunamain 14% dals
uffants vegnan instruids en scolas bilin-
guas (…). Il material didactic vegn per
part da Catalugna autonoma, pia da Spa-
gna»5). Ils Catalans da Frantscha profitan
da la situaziun politica, economica e spier-
tala pli favuraivla da tschels Catalans a sid
dal cunfin. Simmetrica en Frantscha dal
nord è la sdrima flama per lung dal cunfin
beltg; era là gidan fragliuns da linguatg da
l’autra vart, numnadamain en Flandra ed
Ollanda. Però ils Flams n’èn betg uschè
«testards» sco Bretons e Catalans; cun il
flam en Frantscha vai pia mal. 

Guardar sur tuttas saivs
Meglier statti cun il tudestg en l’Alsazia;
gist perquai vegnan ses promoturs adina
puspè disfamads da naziunalists franzos. A
lezzas calumnias respunda il davos numer
(132/1999) da «Land un Sprooch», revi-
sta da l’uniun Cultura e bilinguitad d’Al-
sazia e Mosel6), che publitgescha t. a. in ra-
schieni cun il president communal da
Strassburg: «Nus essan propi smana-

tschads dal stil american da patratgar, vi-
ver e consumar ch’ans pudess nivellar
spiertalmain. Identitads regiunalas e mi-
noritads linguisticas promovan la scunt-
rada da culturas. La diversitad spiertala n’è
betg in privel, mabain ina ritgezza (…). Il
tudestg è la furma scritta dal dialect alsa-
zian; ins na dastga opponer in a l’auter
(…). La CLRM renconuscha l’existenza
ed il diever dals linguatgs da regiuns e mi-
noritads (…), stgazi cultural da Frantscha
(…) e motiv da luschezza» (pp. 8–9).
L’editorial (p. 3) punctuescha: «Esser alsa-
zian è in’opziun. Quai vul dir acceptar e
surprender quella istoria, cultura e geogra-
fia che caracteriseschan l’Alsazia (…), e
realisar la visiun d’avegnir d’ina convi-
venza paschaivla da las duas culturas e
tschantschas che han influenzà la regiun
(…). L’Alsazia ha emprendì da guardar e
lavurar sur tuttas saivs d’iert. In’Alsazia bi-
lingua duai vegnir (…) ina punt da crea-
ziun tranter il mund tudestg ed il franco-
fon, emprendend anc auters linguatgs.»

Bilinguitad en scola
■ Posiziun da la suprastanza LR davart il
postulat M. Cabalzar concernent la pro-
moziun da la bilinguitad en las scolas dal
territori rumantsch.
1. Il postulat cumpiglia ina dumonda

fundamentala per la Rumantschia. El
vul introducir en l’entir territori ru-
mantsch l’instrucziun bilingua gia en
las emprimas classas primaras e promo-
ver il tudestg senza negliglir il ru-
mantsch. En las scolas realas e secunda-
ras duess vegnir promovì il rumantsch
cun dapli lecziuns e megliers meds d’in-
strucziun equivalent al tudestg.

2. Ina vaira bilinguitad, cumparegliabla
cun autras regiuns sco il chantun Fri-
burg, premetta il medem prestige social
e la medema preschientscha en il min-
tgadi da las duas linguas. Quellas pre-
missas n’èn tar nus betg dadas. Era en
autras regiuns dovra la lingua flaivla ina
protecziun speziala. Il tudestg n’ha ba-
segn da promoziun.

3. Per lieus fermamain germanisads po la
scola bilingua vegnir discutada. Igl è
dentant da spetgar l’analisa da l’em-
prova da scola da Samedan. I dovra er
cundiziuns accumpagnantas indispen-
sablas sco bilinguitad consequenta er en
las scolas professiunalas ed il pregim-
nasi, instrucziun en rumantsch tras
roms d’immersiun sin il stgalim aut ed
instrucziun da linguas estras sur il ru-
mantsch. Quai premetta ina scolaziun
dals magisters adequata e meds d’in-
strucziun.

4. La scola fundamentala rumantscha è
stada fin oz ina ferma pitga d’integra-
ziun. Midadas na vegnan betg en du-
monda avant ch’analisar sia qualitad. I
dat studis actuals che mussan ch’ils sco-
lars rumantschs na san betg main bain
tudestg che scolars tudestgs. Co èn lur
prestaziuns en franzos, talian ed englais
cumpareglià cun ils Na-Rumantschs?
Tge impurtanza ha la scola rumantscha
per l’integraziun dals geniturs e tge in-
fluenza sin la scoletta rumantscha?
La LR engascha ina gruppa da lavur

che evaluescha quella tematica e studegia
pussaivladads da promoziun da la lingua
en las scolas rumantschas. Per entant na
pon vegnir tratgas naginas decisiuns da-
vart la scola rumantscha.

■ FEGLIET

